
Vermischtes.
’s Törichte Jahr un mci Freind Willem.

Von H. H a u p t ,  Halle a. S.
Ihr kennt doch Willem’n, von den ich eich schunt emol 

was verzählt habe, mein’n Freind Willem, der wo die Schmet­
terlinge sammelt. Ich nenne de Viecher zwar annersch, 
aber dadermit derfchn nich komm’n. Wenns scheenes Wetter 
is, dann geh’ch mittn in de Heede, un ahmds schmiern mer 
Beeme an oder leichten, wo ich mehrschtens derbei bin, 
wenn’ ch Zeit hawe. Denn ich bin sie nämlich Tapzierer. Ich 
geh immer ganz gärne mit, un es finden sich ooch noch annere, 
die mitgehn, un manchmal entdeck mer ooch was ganz 
Interessantes, etwan ä Liebespärchen, uff die eener von die 
Gesellschaft änne besondersch feine Näse hat. Oder ’ s gibt 
än Heidenschbaß, wenn eener in was Weeches tritt un selbst 
nischt merkt, sondern bloß die annern, un was Willem un

seine Freinde vonEntemolochenklub än „Schachtelschwärmer“ 
nennen. Weeß dr Deibel, wie se uf dän Namen verfallen sin; 
se wissens sälber nich, abers Ding heeßt eemal so. Wissense, 
ich geh je aber ooch noch desterwegen gärne mit, weil’ch 
dann in Zefriedenheet un Ruhe meine Pfeife roochen kann, 
von wegen meine Alte, die da nich derbei is. Ruhe is aber 
doch eegentlich ä bißchen ze viel gesaat; denn eegal hat 
eener was ze närgeln. Merschtens mei Willem schimpt 
immer un saat, ich roochte Motten kraut un däte alles ver­
machen. Wie ’ ch de Karle aber ämal in mein Tobakbeitel 
gneisten ließ, bloß um se wegen dän Mottenkraute zu be­
kehren, un dän Chore mein scheen Rippentobak zeichte, 
quietschten se alle wie närrsch un schriechen, se hätten sich 
geärrt, ’ s wär kee Mottenkraut, ’ s wäre gehackter Stallbesen. 
„Eich geb’ch doch keen dervon“ , dacht’ch, schnierte dän 
Beitel wieder zu un schmoochte weiter wie ä kleener Kossäten­
backofen, un zwar mit Zefriedenheet, denn die laß’ch mr nich 
nähme. Där Schbaß mittn Keedern, oder wie se ’ s nenn, 
dauerte aber dies Jahr nich lange; denn’ s manschte dann 
eegal von Himmel runger un’ s worde so kalt, wie sich de 
ältsten Leite nich mehr druff besinne kunnten. Da mußt’ch 
denn ahmds efter mein Freind Willem besuchen, von wegen 
meine Pfeife, unsre Gardinen un meine Alte. Denn vor 
Willem fercht’ ch mr garnich. Der schbannte mehrschtens 
geweechte Falter, alle von eene Sorte, wie’ch glei sahk, aber 
Willem meente, ’ s wärn verschiedne. Oder, ä blies Raupen 
uff. Na, ich sage Sie, ’ s eegentliche Uffblasen, das mochte 
je noch gehn. Aber wenn’r so änne große bein Koppe kriechte, 
so änne nackche, vor die mir „Hunneschburen“ 1) saan, das 
Vieh zwischen ä paar olle Zeitungen läte un dann mittn 
Finger drieber fuhr, daß de Kallaun’n hingen nausschbritztn, 
da mußt’ch jedesmal erseht änne Weile dorch meine Kimmel- 
pulle gucken un nach’n ä paar dichtche Ziege uff meine 
Pfeife dun. Willem schneidt dann jedesmal ä Gesichte, 
weil’ r innere Gewissensbisse hat, aber eißerlich schimpf r 
uff mein’n Tobak. Da hab’chn denn schunt ä paarmal 
klargemacht, daß’ch nur in meine Eijenschaft als juter Christ 
in seine Bude rooche, von wegen die Motten, die ä immer 
hat, un die ihn schunt manches zerfressen ham. „Weeßte,“  
saat’ ch vor’n, „de bist je selbst dran schuld an deine Motten, 
weil de immer so viel läwendches Viehzeich mit heeme 
schleppst un Eier läen läßt. Von die großen Motten komm’n *)

*) Hundespuren =  Hundokot.

de kleenen, de Tapzierschmetterlinge, das weeß’ch ganz 
genau. Vor was säßen se denn sonst in de Stuben un an de 
Fenster in alle Ecken rum, wenn se nich dran dächten, sich 
fortzepflanzen. Ich schlae se alle dot, un in meine Woh- 
nung gibt’ s keene Motten. Un von so än ganz dicken, wie’ chn 
manchmal finne, muß änne ganze Hetze kleener komm’n, 
das kann’mr sich an de fimf Finger abklawiern.*4 Willem is 
awer nich ze iewerzeichen. „Klupsmann,“ 1) schnauztr das 
eenemal, „bring doch bloß mal so än dicken här, wennste 
wieder een findst; de dimmsten ham de greeßten Kartuffeln, 
du findst gewiß mal än ganz extraen.“  Un wärklich, ’ s warn 
in Herweste grade noch ä paar laue Tage gewesn, da saß 
eener eenes Morgens an än alten Kleisteremmer, wo der 
Kleister schunt ä bißchen sauer roch. Härre, war das ä Fetzn! 
Ich schtärzte mich glei druff. Wie’r awer mich so an de 
Finger hakte un derbei piepste, dacht’ch, ich hätte mich 
verguckt un emende gar äne Fledermaus der wuschen. Da 
schmiß’chn an de Ärde, daß alles knackte; awer, ’ s war doch 
ä Mottenschmeecher. Jetzt rutschte ä bloß noch uffn Buckel 
rum. Da kricht’ ch wieder Mut, wickelt’n ins Schnuppduch, 
stecktes in de Hosentasche un eiste hin bei Willem. Das Ge­
sichte, was ä machte, das war unbeschreiblich; ich kann’ s 
ooch nich nachmachen, weil’ ch mich nich so verschtelln 
kann, un’s ooch schunt wieder vergessen hawe. Daß’r awer 
Rindvieh fer mich saate, das hab’ch mich gemerkt, un das 
hab’chn ooch lange nich vergessen kenn’n. Desderwegen 
bin ich ooch än Monat nich bei’n hingegangen, weil ooch de 
Umzugzeit war, von wegen ich da immer viel ze dun hawe. 
Dann hab’chn aber doch wieder besucht, ich hatt’n je nischt 
gedan. Er war ooch wieder ganz friedlich, als’ r mich sahk, 
bot mr än Schduhl an un machte mr wieder so verdächt’che 
Komplemente von wegen mein Tobak. Ich wollte aber keen 
neien Schdreit anfangen un setzte mich. So näbenbei zeicht’r 
mich denn, was’r Neies gefangen hatte, un daderbei war 
ooch ä Kästchen mit lauter lehmgäle Schmeecher, zu die ä 
„Lutosa“  saate. Ich hätt’ se annersch gedooft. Ich saat’n 
denn ooch gleich, daß mr de bunten wertvoller deichten 
Da meent’r awer, er wolle 40 Mark mit die gälen Dinger ver- 
dien’n. Na, dacht’ch, wo die Dumm’n wohn’n, die’n das 
dervor gäbn, das mechtste ooch wissen. Indem ä aber 
fleiß’ ch ganz kleene Zettelchen schrieb, zoch’ch mr dän 
Kasten noch ämal unter änner schwerem Kiste vor und *)

*) Klapsmann =  hallisches Schimpfwort.

beguckte das Zeich noch emal, weil’ ch doch finden wollte, 
wo der Wert schdeckte. Ich fand’ s aber nich un schtelltn 
wieder weg. Ganz schbät warsch, als’ ch wieder ging. Willem 
wollte ooch ze Bett, drehte ’ s Gas aus un brachte mich bis 
an de Dier. Da bekam ä awer noch än Anfall von besondrer 
Liebenswärdchkeet un saate: „Weeste, wärt bistes je nich, 
daß mr Mitleed mit dich hat, un verschtehn dustes je ooch 
nich; awer ich will dich trotzdem ämal äne Festriebe aus 
meine Jeburtsdagskiste schbendiern; ferleicht wärscbte dorch 
än bessern Tobak ins nächste Jahr jescheiter.“  Dadermit 
gink ä noch ämal zerick in seine finstre Bude, klappte dän 
Deckel von änne Kiste uff un wiehlte drin rum, als wenn ä 
nach änne Zichorie suchte. Uff eemal brilltr wie verrickt, 
schtach das Gas wieder an, krimmte sich wie ä Aal an’n 
Galgen un schmiß mich een Rindvieh nachs annere an’n 
Kopp. Ich schlich mich an de Kiste ran und sahk, daß’r 
an ganzen Haufen von die gälen Schmeecher mit de Finger 
zermährt hadde. Ich fragt’n voll Teilnahme, ob ä sich ver- 
leicht geschtochen hädde. Da schriech ä awer: „Klupsmann, 
du hast dän Kasten, schdatt wieder drunger, uff de Kiste 
druff geschtellt. Mei ganzer Verdienst von dies Jahr is hin.“  
„N a,“  meent’ch, „so ne fang’ ch dr alle Tage welche.“  „Un 
wickelst se ins Schnuppduch“ , setzt ä giftig hinzu. Das 
hat mr nu von seine Liebe un Ahnhänglichkeet, wo mr noch 
Arweet bei verseimt hat, un dän ganzen Tag hat niesen 
missen, von wägen dän Mehle, was dän großen Motten- 
schmeecher von de Flettchen abgegangen war un ins Schnupp­
duch hung. Ich drickte mich awer sanfte vor dieses Jahr, 
weil ä doch nich so aussahk, als wenn ä mich noch änne 
Zichorie schenken wollte. Ich kann’n awer nischt iewel- 
nähmn, un ins neie Jahr gehe ich doch wieder hin bei Willem’n, 
um’n wieder än bißchen ze helfen.
(Aus der Fastnachtssitzung der Ent. Ges. Halle im Februar 1914.)

Was Gebet ist, laß’ dir sagen,
Und bewahrs im Herzen still:
Beten ist ein schüchtern Fragen,
Ob, was du willst, Gott auch will. N. N.

